
GOUVÈNÈ HOCHUL ANONSE PLIS PASE 45 MILYON DOLA POU FINANSE 
LOJMAN SIPÒ NAN TOUT ETA A  

  
Ogmantasyon nan finansman an pèmèt Inisyativ Lojman Sipò Empire State la bay 

200 prim kondisyonèl pou plis pase 8,300 inite nan tout eta a  
  

Lojman pou sèvi veteran, moun ki gen maladi mantal grav oswa pwoblèm 
itilizasyon sibstans, sivivan vyolans domestik ak granmoun aje ki gen andikap yo  
  
  
Gouvènè Kathy Hochul te anonse jodi a prim kondisyonèl 45.9 milyon dola atravè 
Inisyativ Lojman Sipò Empire State (Empire State Supportive Housing Initiative) oswa 
'ESSHI', yon pwogram ki finanse sèvis sipò pou ede loje avèk estabilite Nouyòkè ki 
sanzabri yo. Nevyèm faz finansman pwogram nan te mennen nan 200 prim, ki pral 
finanse sèvis yo ak depans fonksyònman pou jiska 8,389 inite lojman sipò pou sèvi 
granmoun aje, sivivan vyolans domestik ak vyolans ki baze sou sèks, veteran ak fanmi 
kwonik ki sanzabri ansanm ak moun ki gen yon maladi mantal oswa pwoblèm itilizasyon 
sibstans.  
  
"Elaji opsyon lojman sipò pou Nouyòkè ki ap fè eksperyans sanzabri se yon etap kle 
pou ede rezidan ki vilnerab yo nan rekiperasyon yo," Gouvènè Hochul te deklare. 
"Envestisman kontinyèl nan Inisyativ Lojman Sipò Empire State la pèmèt plis Nouyòkè 
jwenn epi kenbe yon lojman ki estab nan kominote yo chwazi yo. Efò sa a ap ede moun 
ak fanmi yo soti nan kriz pou rive nan estabilite alontèm ak endepandans, pandan l ap 
asosye konpasyon ak solisyon ki pwouve ki pèmèt yo rebati lavi yo ak diyite."  
  
Prim ane sa a gen ladann 54 pwojè nan Vil Nouyòk, 21 pwojè nan Long Island, epi 125 
pwojè nan zòn ki nan nò rejyon metwopoliten an. Prim kondisyonèl sa yo –ki se kantite 
ki pi wo yo bay nan yon sèl faz nan pwogram nan –te vini apre Gouvènè Hochul te 
sekirize yon ogmantasyon 53 pousan nan finansman anyèl pou pwogram nan kòm yon 
pati nan Bidjè Ane Fiskal 2026 yo te adopte a. Gade benefisyè yo isit la.  
  
Avèk ogmantasyon an, moun k ap aplike yo te kapab chèche 34,000 dola chak ane pou 
chak inite oswa moun ki kalifye nan tout senk minisipalite vil la, konte Suffolk, Nassau, 
Westchester, Rockland ak Putnam — sa se yon ogmantasyon 9,000 dola pa rapò ak to 
anvan an. Menm jan an tou, devlopman nan lòt rejyon nan eta a ta ka aplike pou jiska 

31,000 dola chak ane pou chak inite oswa moun ki kalifye, ki se yon ogmantasyon 
6,000 dola.  
  
Inisyativ la bay finansman fonksyònman pou founisè sèvis sipò yo k ap sèvi veteran ki 
sanzabri ansanm ak fanmi yo; viktim vyolans domestik yo ak vyolans ki baze sou sèks; 
granmoun aje ki gen andikap oswa frajil yo; jèn adilt ki gen istorik nan prizon, sitiyasyon 
sanzabri oswa fanmi dakèy yo; fanmi ak moun ki nan sitiyasyon sanzabri kwonik yo; 
moun ki gen andikap entelektyèl oswa devlòpmantal yo; moun k ap retounen nan 
kominote a apre yo soti nan prizon; ak moun ki ap viv ak VIH oswa SIDA, maladi mantal 
ki grav ak/oswa twoub toksikomani yo.  
  
Finansman an ka itilize pou asistans lwaye ak sèvis pou popilasyon sib ki kalifye yo pou 
asire estabilite lojman yo. Itilizasyon ki otorize yo gen ladan sibvansyon lwaye ak lòt 
depans okipasyon; sèvis oswa anplwaye pou idantifye epi lokalize moun ki kalifye ki 
bezwen lojman; sèvis sante regilye ak sante konpòtmantal; fòmasyon pwofesyonèl ak 
travay; asistans pou edikasyon, devlopman konpetans ak sipò pou paran; asistans 
oryantasyon pou swen timoun ak entèvansyon pou kriz; sèvis pou timoun, ki enkli 
defans edikatif, sipò ak oryantasyon; ak depans ki asosye ak sèvis ki ede moun ak 
fanmi yo rete loje.  
  
ESSHI te bay finansman pou prèske 10,300 inite lojman sipò depi pwogram nan te 
kreye an 2016. Biwo Sante Mantal (Office of Mental Health, OMH) Eta a sèvi antanke 
ajans apwovizyònman prensipal pou finansman an, ki dispèse pa mwayen yon gwoup 
travay entè-ajans ki gen uit ajans Eta k ap sèvi Nouyòkè ki vilnerab yo.  
  
Prim kondisyonèl yo depann de yon pwojè ki garanti finansman pou nouvo 
konstriksyon, reyitilizasyon adapte pwopriyete ki pa rezidansyèl, oswa reyabilitasyon 
pwopriyete rezidansyèl ki pa reglemante pou kreye lojman sipò entegre abòdab.  
  
Rechèch yo montre ke lojman ki bay sipò pèmanan diminye demann pou abri, kabann 
lopital, sal ijans, prizon, anplis sa gen efè pozitif sou travay, prezans nan lekòl ak 
byennèt mantal ak fizik. Pwojè lojman ki bay sipò yo ka afekte katye yo pozitivman 
atravè nouvo konstriksyon oswa nan reparasyon bilding ki egziste yo.  
  
Doktè Ann Sullivan, Komisè Biwo Sante Mantal nan Eta Nouyòk, te deklare, 
"Inisyativ Lojman Sipò Empire State la ede konekte plizyè kategori rezidan ak lojman ki 
estab ak diy, ki se yon etap enpòtan pou yon rekiperasyon reyisi pou moun k ap viv ak 
maladi mantal, defi itilizasyon sibstans, ak plis ankò. Pwogram sa a ede diminye 
demann sou sèvis ijans pandan l ap bay Nouyòkè ki an danje pi bon aksè ak sipò yo 
bezwen. Faz prim sa a montre bezwen ki kontinye egziste ak enterè ki genyen pou bay 
aksè a lojman ki estab nan kominote yo atravè tout eta a."  
  
Komisè Biwo Eta Nouyòk pou Asistans Tanporè ak pou Moun Andikape (Office of 
Temporary and Disability Assistance), Barbara C. Guinn, te deklare, "Nou 
rekonesan pou gwo sipò Inisyatif Lojman Sipò Empire State Gouvènè Hochul la ak 
paske l rekonèt pouvwa lojman sipò pou transfòme lavi kèk nan Nouyòkè parèy nou yo 



ki pi vilnerab. ESSHI se yon resous esansyèl ki finanse lwaye ak sèvis sipò ki enpòtan 
pou plizyè milye Nouyòkè ki te nan sitiyasyon sanzabri. Ogmantasyon finansman 
Gouvènè Hochul te jwenn yo pral ranfòse estabilite lojman an ak kapasite founisè yo 
pou yo kontinye bay sèvis ki fè ESSHI vin yon pwogram inik ak efikas."  
  
Komisè Divizyon Renouvèlman Kay ak Kominote (Division of Homes and 
Community Renewal) Eta New York la, RuthAnne Visnauskas, te deklare, "Lojman 
sipò se youn naan zouti ki pi efikas nou genyen pou brize sik sitiyasyon sanzabri ak 
enstabilite a. Avèk faz finansman 45.9 milyon dola sa a atravè Inisyativ Lojman Sipò 
Empire State la, nou asire plis pase 8,300 Nouyòkè—tankou veteran, granmoun aje, 
sivivan vyolans domestik, ak moun k ap viv ak maladi mantal grav oswa pwoblèm 
itilizasyon sibstans—kapab jwenn kay ki an sekirite, abòdab, ansanm ak sèvis yo 
bezwen pou yo pwospere. Lidèchip Gouvènè Hochul ak ogmantasyon finansman 
ESSHI a montre angajman nou pataje pou n konstwi kominote ki pi solid ak pi an 
sante."  
  
Komisè Biwo Sèvis ak Sipò pou Depandans (Office of Addiction Services and 
Supports) Eta New York la, Chinazo Cunningham, te deklare, "Efò Gouvènè Hochul 
pou elaji opsyon lojman sipò atravè tout eta a ap bay plis Nouyòkè aksè ak sèvis ki 
soutni yo menm ak fanmi yo epi ki gen yon enpak pozitif sou kominote nou yo. 
Pwogram sa yo ofri moun ki nan bezwen, tankou sa yo ki afekte akoz pwoblèm 
itilizasyon sibstans, yon kote ki an sekirite pou yo viv epi ede konekte yo ak sèvis 
esansyèl ki ka jwe yon wòl kle nan rekiperasyon yo ak nan byennèt yo. Nou pa ka tann 
pou nou travay ak ajans patnè nou yo pou kontinye elaji pwogram sa yo."  
  
Komisè Sante Eta Nouyòk, Doktè James McDonald, te deklare, "Mwen remèsye 
Gouvènè Hochul pou lidèchip li ak angajman li pou elaji aksè ak lojman estab ak sipò 
pou tout Nouyòkè yo. Inisyativ Lojman Sipò Empire State la asire rezidan ki vilnerab yo, 
tankou veteran, granmoun aje, sivivan vyolans domestik, ak moun ki gen pwoblèm 
mantal grav oswa pwoblèm itilizasyon sibstans, gen aksè ak lojman ki an sekirite 
ansanm ak sèvis yo bezwen pou yo pwospere. Finansman sa a se yon etap enpòtan 
pou ankouraje sante, estabilite, ak ekite atravè tout eta nou an."  
  
Komisè Biwo pou Moun ki gen Andikap Devlopmantal nan Eta Nouyòk la (Office 
for People With Developmental Disabilities), Willow Baer, te deklare, "Inisyativ 
Lojman Sipò Empire State la te yon gwo chanjman pou anpil moun ki gen andikap 
devlopmantal ki vle viv poukont yo, ak yon minimòm sipò, nan kominote yo, paske li ba 
yo yon opòtinite pou endepandans ak enklizyon. Avèk sipò Gouvènè Hochul, pwogram 
ESSHI a pèmèt ajans eta yo bati yon rezo swen pandan tout lavi moun, yon rezo ki 
ankouraje epi anrichi lavi moun ki gen andikap devlopmantal pou yo viv jan yo chwazi."  
  
Direktè Egzekitif Biwo pou Prevansyon Vyolans Domestik (Office for the 
Prevention of Domestic Violence) Eta New York la, Kelli Owens, te deklare, "Nou 
konnen aksè ak lojman ki an sekirite ak ki estab se youn nan pi gwo baryè viktim ak 
sivivan yo rankontre lè yo ap eseye kite sitiyasyon an. Viktim ak sivivan pa ta dwe janm 
oblije chwazi ant vin sanzabri oswa rete nan yon relasyon ki abizif. Ogmantasyon 



finansman sa a pou Inisyativ Lojman Sipò Empire State la montre angajman Nouyòk 
pou sèvis ki santre sou sivivan yo epi pou ede yo jwenn sekirite ak libète kont moun ki 
fè yo mal. Mèsi, Gouvènè Hochul, paske w rekonèt bezwen esansyèl sa a ak paske w 
fè Nouyòk vin yon lidè nan lojman alontèm ak estab pou popilasyon vilnerab yo."  
  
Komisè Biwo Sèvis Timoun ak Fanmi (Office of Children and Family Services) Eta 
Nouyòk Doktè DaMia Harris-Madden, te deklare, "Reyaksyon Gouvènè Hochul fas ak 
difikilte sitiyasyon sanzabri parèt nan envestisman kontinyèl li asire atravè opòtinite 
lojman sipò nan tout Eta Nouyòk. Nan Biwo Timoun ak Sèvis pou Fanmi yo, nou 
rekonèt enpak enpòtan envestisman piblik tankou ESSHI, sitou paske rechèch montre 
anpil granmoun sanzabri te ka fè eksperyans san kay nan kèk moman pandan anfans 
yo. Efè miltiplikatè sitiyasyon sanzabri pandan anfans lan frape pi fò sitou nan 
popilasyon ki vilnerab yo, tankou jèn adilt ki gen yon istwa prizon, san kay, oswa swen 
nan fanmi dakèy; se poutèt sa nou kontan kolabore ak Gouvènè a, Biwo Sante Mantal 
ak lòt ajans eta ki gen rapò pou soutni inisyativ sa a."  
  
Senatè Eta, Samra G. Brouk, te deklare, "Manm kominote nou yo ki pi defavorize yo–
ki gen ladan yo veteran, sivivan vyolans domestik, ak moun ki gen maladi mantal grav—
bezwen sipò nou pou yo geri epi pwospere. Inisyativ Lojman Sipò Empire State la 
pèmèt rezidan ki vilnerab yo jwenn lojman ki estab pandan li diminye chay sou abri, sal 
ijans, ak lòt resous ki esansyèl pou Nouyòkè yo."  
  
Manm Asanble Jo Anne Simon te deklare, "Elaji lojman sipò se youn nan fason ki pi 
efikas pou n ede Nouyòkè ki gen bezwen sante mantal, ansanm ak sivivan vyolans 
domestik ak moun ki gen andikap, jwenn estabilite, sekirite, ak yon kominote. Inite 
anplis sa yo se yon envestisman ki rive jwenn moun kote yo ye a epi ede yo bati 
endepandans yo. Mwen felisite Biwo Sante Mantal pou fason li reyalize opòtinite lojman 
esansyèl sa yo epi kontinye elaji sèvis yo."  
  
Direktè Egzekitf Rezo Lojman ki Bay Sipò nan Nouyòk (Supportive Housing 
Network of New York), Pascale Leone, te deklare, "Rezo a ak manm li yo te travay di 
pou ede jwenn ogmantasyon pousantaj ki anreta depi lontan sa yo ane a, e nou santi 
nou rekonesan ke Gouvènè Hochul ak Lejislatif la te rekonèt jan resous sa yo esansyèl. 
Prim kondisyonèl ESSHI yo ki te anonse jodi a reprezante pi gwo kantite nan nèf ane 
istwa pwogram nan, sa ki reyafime angajman eta a pou pwoteje kèk nan rezidan li yo ki 
pi vilnerab. Nan yon moman kote HUD ap pwopoze gwo rediksyon ki t ap mete lojman 
sipò an danje atravè tout peyi a, lidèchip Nouyòk la voye yon mesaj ki pisan: envesti 
nan lojman sipò pa yon opsyon; li se yon kondisyon fondamantal pou kenbe Nouyòkè ki 
vilnerab yo an sekirite ak nan lojman ki estab."  
  
Egzekitif Konte Westchester, Ken Jenkins, te deklare, "Mwen ta renmen remèsye 
Gouvènè Kathy Hochul pou angajman kontinyèl li pou elaji lojman sipò atravè 
Westchester. Alokasyon finansman ESSHI sa a pral ranfòse kapasite nou pou konekte 
rezidan ki pi vilnerab yo ak sèvis ak estabilite yo bezwen ak merite. Lè nou ogmante 
finansman ak elaji kalite opòtinite lojman sa yo, nou ap asire granmoun aje nou yo, 



veteran, sivivan vyolans domestik ak moun k ap fè fas ak defi sante mantal kapab 
jwenn kay ki an sekirite ak pèmanan nan kominote yo a."  

